
Störf stjórnar og trúnaðarráðs
Stjórn og trúnaðarráð hefur fundað mjög reglulega um hin ýmsu málefni sem snúa að félaginu. 
Almennt fundar stjórn að lágmarki einu sinni í mánuði og oftar ef þurfa þykir. Trúnaðarráð er 
kallað til fundar að lágmarki 5-6 sinnum á ári en oftar ef þurfa þykir, t.d. þegar unnið er að kjara-
samningum.
Félagið hefur verið mjög virkt á árinu 2023 og haldið ýmsa viðburði fyrir utan það sem er talið 
upp í þessari skýrslu. T.d. hafa verið opin hús hjá félaginu, hádegisgrill og formaður farið í heim-
sóknir í fyrirtæki. 
Einnig hefur stjórn lagt áherslu á að gera FÍR meira gildandi innan RSÍ með málefnalegri orð-
ræðu sem byggð er á réttum forsendum. 

2F Hús Fagfélaganna
Samstarf iðnfélaga undir merkjum 2F Fagfélaganna hefur gengið að mörgu leyti mjög vel, en 
þó misjafnlega vel milli félaga sem taka þátt í samstarfinu. Til þess að gera langa sögu stutta 
hefur FIT (Félag iðn- og tæknigreina) sagt sig frá samstarfinu, þó svo að þau séu enn til húsa að 
Stórhöfða 31.
Samstarf RSÍ, Matvís, VM og Byggiðn hefur gengið mjög vel og er fullur vilji allra félaga til að 
halda því samstarfi áfram og styrkja böndin enn frekar milli félaganna enda sameiginlegir hags-
munir þessara hópa samtvinnaðir að svo mörgu leiti.

Kjaramál
Kjaramál hafa mikið verið í deiglunni enda mikið gengið á í samningum við Samtök atvinnulífs-
ins. Fagfélögin hafa verið saman í viðræðunum fyrir utan Byggiðn og hefur samstarfið gengið 
mjög vel.Ljóst að breyting hefur orðið á í samningsumhverfinu þar sem lykilatriði er að vera í 
stórum samflotum til þess að hafa áhrif á þá launastefnu sem samið er um hverju sinni.
Það er mat þeirra, sem hafa komið að kjarasamningunum, að við getum haft mikil áhrif á launa-
stefnu en þurfum þó að vera í þéttu samstarfi við hin iðnaðarmannafélögin. Því er sorglegt að 
sjá að iðnaðarmannasamfélagið getur ekki staðið saman sem ein heild. Samiðn hefur ákveðið 
að vera ekki með í þeirri vegferð sem Fagfélögin eru. Er það mat formanns FÍR að það hafi haft 
og muni hafa gríðarleg áhrif til hins verra fyrir félagsmenn Samiðnar.
Það er von okkar að með tíð og tíma geti iðnaðarmannasamfélagið staðið saman sem ein heild 
og skilað betri árangri til góða fyrir alla iðnaðarmenn. Persónur og einstaka formenn eiga aldrei 
að ganga fyrir hagsmunum heildarinnar eins og raunin hefur verið.

Viðburðir
Þing RSÍ
Þing RSÍ var haldið dagana 4.- 7. maí. Farið var yfir skýrslu miðstjórnar, ársreikninga RSÍ og starf-
semi í Húsi Fagfélaganna.
Kristján Þórður Snæbjarnarson var kjörin formaður RSÍ og Andri Reyr Haraldsson varaformaður 
RSÍ, þá var Bára Laxdal Halldórsdóttir kjörin ritari og Jakob Tryggvason gjaldkeri.
Eins var farið yfir viðhorfskönnun komandi kjarasamninga og hópavinna unnin í framhaldi af því. 

Þing ASÍ 2023
Var haldið 27-28. apríl, Þar var Finnbjörn Hermannsson frá Byggiðn kosinn forseti ASÍ, Ragnar 
Þór Ingólfsson VR 1.varaforseti, Hjördís Þóra Sigurþórsdóttir AFL starfsgreinafélag 2.varaforseti 
og Kristján Þórður Snæbjarnarson RSÍ 3.varaforseti.
Nánar má lesa um framgang þingsins í skýrslu forseta ASÍ.

Tæknidagur fjölskyldunnar
Var haldinn á Neskaupstað í október og sendi FÍR fulltrúa þangað sem stóðu fyrir kynningu á 
rafvirkjun og rafmagni. Tæknidagurinn er gríðarlega vinsæll viðburður fyrir austan og mun FÍR 
ekki láta sig vanta á þennan viðburð um ókomna tíð.

Trúnaðarmannaráðstefnan
Var haldin 16.-17. nóvember á Selfossi og var hún með hefðbundnu sniði, fjárhagsáætlun RSÍ 
var lögð fyrir trúnaðarmenn og umræður í kjölfarið. 
FÍR hélt í kjölfarið vinnufund þar sem fjallað var um málefni tengd félaginu.

Global Power Trade Union
Global Power Trade Union fundur var haldin í Kanada 25-27. júní. Þarna koma saman verka-
lýðsfélög rafvirkja frá öllum heimshornum til að læra hvert af öðru og styrkja samstarf milli 
landa. Þessi vettvangur er gríðarlega mikilvægur til að bera saman ýmis málefni milli landa, t.d. 
menntamál og réttindamál rafvirkja.

Gullmerki FÍR
Gullmerkjaafhendingar FÍR voru margar á árinu, en gullmerki félagsins fá þau sem hafa verið í 
félaginu í 25 ár eða lengur. Merkin voru síðast afhent árið 2018 og var því töluvert uppsafnað 
sem átti eftir að afhenda. Farið var í vinnu við betri skipulagningu á gögnum sem snúa að af-
hendingunni.
Afhendingar fóru fram á Suðurlandi, Akranesi, Egilsstöðum, Sauðárkróki og Reykjavík. Alls voru 
um 250 merki afhent á þessum viðburðum.
Stjórn hefur lagt áherslu á að standa fagmannlega að þessum afhendingum og hafa viðbrögð 
félagsfólks verið gríðarlega jákvæð. Almenn ánægja er með viðburðina hjá okkar fólki.
Ljóst er að slíkt fyrirkomulag er kostnaðarsamt en stjórn telur að það sé kostnaður sem félagið 
stendur vel undir og skilar sér beint til félagsfólks.

Verkiðn og nemakeppnir
Verkiðn heldur ”Mín framtíð”, Íslandsmót í iðngreinum annað hvert ár og sér einnig um heildar-
skipulag vegna þátttöku Íslands í Euroskills. En hver faggrein sér um skipulag og framkvæmd 
keppni í sinni grein.
Mótið var haldið í Laugardalshöll þann 16.-18. mars 2023 og þar kepptu 11 keppendur frá 7  
skólum á Íslandsmóti í rafvirkjun.
Keppnin tókst mjög vel og er það metnaðarfullu starfi FÍR að þakka en FÍR hefur nánast alfarið 
séð um að skipuleggja og halda þessa keppni. Það er okkar metnaður að keppnin verði betri 
með hverju árinu.
Einnig voru sendir keppendur til að keppa í rafmagni í Euroskills 2023 í Gdansk í Póllandi
Benedikt Máni Finnsson keppti í iðnaðarrafmagni (industrial control). Hann náði góðum árangri 
og var ekki langt frá því að komast á pall.
Patryk Slota keppti í húsarafmagni (electrical installation) og stóð sig með prýði.
Það er von okkar að slíkar keppnir hjálpi okkur að bera fagmennsku í okkar greinum saman við 
önnur lönd og skili okkur betri þekkingu bæði á vinnumarkaði og í skólunum.

1. maí kaffið
Það er orðin fastur liður að félagsfólk mæti upp á Stórhöfða í kaffi eftir 1. maí gönguna og hefur 
fjöldinn farið vaxandi ár frá ári. Þá sérstaklega eftir að félögin innan 2F ákváðu að halda sam-
eiginlegt kaffi allra iðnfélaga, það hefur mælst vel fyrir. Er gott til þess að vita að félagsmenn geti 
komið í húsnæði sambandsins, þegið hressingu og rætt landsins gagn og nauðsynjar. 

Jólaball RSÍ
Jólaballið var haldið í desember í Gullhömrum og er árlegur viðburður sem er á vegum RSÍ. Mikil 
ánægja var með ballið meðal barna félagsfólks.

Viðburðir á vegum Rafiðnaðarsambandsins
Má finna í árskýrslu RSÍ sem mun verða birt á næstunni.

Lífeyrismál
Lífeyrismál eru hluti af kjarnastarfsemi félagsins, og tók formaður FÍR sæti í stjórn fulltrúaráðs 
Birtu lífeyrissjóðs ásamt því að vera í kjörnefnd sjóðsins fyrir hönd launafólks.
Endurútreikningur á lífeyri vegna lífaldurshækkunnar er ein mesta áskorun sjóðsins í töluverðan 
tíma og því þurfti sjóðurinn að bregðast við að fyrirskipun fjármálaeftirlitsins. Slíkar áskoranir 
eru hluti af þróun sjóðsins og það er okkar verkefni að bregðast við breyttum tímum, meðal 
annars í kjarasamningum.
Jakob Tryggvason formaður Félags tæknifólks var aftur kjörinn inn í stjórn sjóðsins og er það 
verðmætt fyrir RSÍ að vera aftur kominn með tvo aðalfulltrúa í stjórn Birtu, en hinn aðalfulltrúinn 
er Hrönn Jónsdóttir. Með því eigum við að geta haft meiri áhrif á framgang sjóðsins.

Orlofsmál
Ágrip og tölfræði má nálgast í ársskýrslu RSÍ.

Menntamál
Sjá nánar um Rafmennt í skýrslu Rafmenntar sem kemur út eftir páska.
FÍR hefur tekið þátt í vinnu við endurskoðun menntunar rafiðnaðarfólks, þar sem hugmyndin er 
að uppfæra námið, svo það endurspegli rafiðnaðarfólk nútímans. Rafmennt hefur leitt þá vinnu 
en að henni koma kennarar frá flestum skólum sem kenna rafiðnnám ásamt verkalýðsfélögum 
og samtökum rafverktaka.
Ákvæðisvinnustofa rafiðnaðarins 2023
Starfsemi Ákvæðisvinnustofu rafiðna færðist yfir til Rafmenntar á árinu og þar sér Ómar Rósen-
berg Erlingsson um þau málefni sem snúa að ákvæðisvinnu rafiðnaðarmanna.
Ágrip vegna Ákvæðisvinnustofu má nálgast í skýrslu Rafmenntar sem kemur út eftir páska 
2024.

Buxur til nýnema
Menntasjóður rafiðnaðarins fjármagnaði buxnakaup fyrir alla þá sem byrja í rafiðnaðarnámi í 
stað spjaldtölva sem voru ekki að nýtast nægilega vel í náminu. Verkefnið hefur tekist vel og 
mun halda áfram meðan þörf er á.

Sveinspróf
Nánari tölfræði og upplýsingar um sveinsprófin má finna í skýrslu Rafmenntar sem kemur út 
eftir páska.

Framhaldið
Það er ljóst þegar þetta er skrifað að fjögurra ára kjarasamningur hefur verið samþykktur af 
félagsfólki en verkefnið er ekki farið frá okkur þar sem eftirfylgnin verður mikil með slíkum 
stöðugleikasamningi. Það er hlutverk FÍR og RSÍ að fylgja eftir þeim loforðum sem SA, ríkið og 
sveitarfélögin gáfu svo hægt væri að skrifa undir svo hóflegar kjarabætur fyrir okkar fólk. Grunn-
forsenda er að vextir lækki og verðbólga með. 
Einnig hefur komið til umræðu að styrkja stöðu rafiðnaðarmanna á landsvísu með aukinni sam-
einingu félaga, stjórn FÍR telur mikilvægt að sameina sveinafélög svo vinnan verði markvissari 
og skili meiri árangri fyrir allt landið. Um leið er mikilvægt að landsbyggðin hafi sitt að segja í 
stjórnum og ráðum FÍR og RSÍ. 

Stjórn FÍR Reykjavík 2024

